
				ఈ పుట అచ్చుదిద్దబడ్డది
166 హంస వింశతి




రాము బాణము మితి రాహుత్తి పిడుగు హం

వీరుండు పుంజుల వేరువిత్తు

గండకత్తెర గుండెగాలంబు మాష్టీఁడు

పట్టభద్రుఁడు జెట్టి భైరవుండు

కత్తులపొది సింహగాలి బేతాళుండు

పసులపాఁతర పాదరసము చిలుకు

తే. టమ్ము సుడిగాలి చక్రంబు నలజ డదరి

శూలము పిరంగి వెలినక్క సాలువంబు

కాళరాత్ర్యంతకుఁడు పందెగాండ్ర మెచ్చు

లనెడు పేరుల పుంజులఁ గొని మొగించి. 215


చ. చొరఁబడి కాలి ప్రాఁతలను జుట్టియుఁ గత్తులు వేసి సందిటం

బెరయఁగఁబట్టి చెక్కు గఱపించి, గిఱేర్పడగీచి నిల్పికొం

కురలఁగఁబూంచి పందియపు టుంకువ దిద్దుచుఁ జిట్కె వేసి స

ళ్ళిరి మఱి "భో" యటంచును ఖళీపెళి పుంజులు తన్నులాడఁగన్. 216


క. కృకవాకువులం బుట్టిన

కకపిక వాదడరుచుండఁ గాలజ్ఞ రణో

ర్వికడను నిలిచిన శకనా

మకు నొక నాయకునిఁ జూచి మానిని మెచ్చెన్. 217


ఉ. మెచ్చినయంతలోఁ జిగురుమేలడిదంబు బిరాన దూసి, బ

ల్పచ్చని వింటిబోయ చెలిపైఁబడి నిబ్బరపుబ్బు సిబ్బెపున్

మచ్చగలట్టి గుబ్బకవ నాట ఖచిక్కునఁ గ్రుమ్మి క్రుమ్మి తా

నచ్చుగఁ బేర్చియార్చె హరిణాక్షిమనంబు గలంగ నెంతయున్. 218


తే. అపుడు తనుఁదానె తెలుసుక యజ్ఞనయన

కులుకు గుబ్బలఁ జిన్నారి గోట్ల రవిక

పిగులఁ బోకముడూడిపోఁ బేర్మితోడ

శకునిఁ జూచుచుఁ దన యింటిచక్కి నిలిచి. 219

